
Sch’il venter è plain
DA PIEDER CAMINADA*

P aun dir n’è betg dir, na-
gin paun è dir.» Quai 

soleva mes bab dir, sche 
paun che n’era betg pli dal 
tut frestg vegniva da temp 
en temp sin nossa maisa e 
nus uffants tugnavan pervia 
da quai. Forsa è quai il mo-
tiv pertge ch’jau na poss en-
fin oz betg bittar davent 
paun. (En il mender cas 
survegnan las giaglinas da 
mia vischina quest paun 
vegl.) Forsa èsi dentant er 
uschia perquai ch’il paun è 
collià cun blera simbolica e 
vala sco la mangiativa per 
excellenza.

M a co fatsch jau cun 
autras mangiativas? 

Per exempel cun fritga? Da-
vant la chasa, nua che mia 
figlia e ses um abiteschan, 
stat in primbler. E quel ha 
quest onn purtà tants fritgs 
ch’igl è daventà en il vair 
senn dal pled in’incumben-
sa da Hercules da racoltar e 
trair a niz tut las primblas. 
Las schelenteras da nossa 
famiglia eran gia daditg 
plainas, en il Coop ed en la 
Landi eri mo pli grev da 
survegnir glasa da sterilisar 
– e sin il pumer pendevan
anc adina plunas da quellas
grondiusas primblas dul-
tschaschinas. E quellas na
pudev’ins betg simplamain
laschar vegnir marschas.

E pir ils primblers en la 
vischinanza. Quels èn 

per part gnanc vegnids ra-

coltads – cun l’effect che 
tschients da kilos da quests 
fritgs han cumenzà a vegnir 
marschs, enfin ch’els èn fi-
nalmain crudads per terra. 
Las davosas emnas hai jau 
dentant vesì en la Surselva 
betg mo primblers, dals 
quals nagin na vuleva racol-
tar ils fritgs. Era maila e 
paira indigena na para betg 
d’esser dumandada. En in 
vitg vischin hai jau chattà 
sper in pairer in placat cun 
l’avis ch’ins possia sa servir 
gratuitamain. E tge gia-
scheva per terra? Massas da 
paira smarschida.

T ge che po forsa esser 
per persunas privatas 

cun pauc pumera in pro-
blem è daventà quest onn 
per ils gronds pumiculturs 
in mez desaster. Oravant 
tut tar la maila. Per tut il 
pajais schazegia l’Uniun 
svizra da pumicultura sulet 
la racolta da maila da maisa 
sin 170 000 tonnas. En 
vendita vegnan pervia da la 
dumonda usitada dentant 

be 100 000 tonnas, cun il 
rest da quella buna maila 
da maisa vegn fatg indu-
strialmain most ubain bu-
glia da maila – e quai per in 
pretsch ch’è quatter giadas 
pli bass ch’il pretsch nor-
mal. L’alternativa: La fritga 
smarschescha sin ubain sut 
il mailer, pertge ina racolta 
n’è betg rentabla. Ed uschia 
daventa l’abundanza per 
blers pumiculturs parado-
xamain ina fatschenta da 
minus – e quai suenter 
ch’ina racolta miserabla per 
motivs d’ina schelira ha 
fatg gia l’onn passà ina 
gronda rusna en lur cassas.

S to quai esser? Èsi giusti-
ficabel che nus sfarlat-

tain uschia las mangiativas? 
Avant lung temp ha in ma-
gister perdert ma declerà 
che la fom sin il mund pu-
dessia en sasez esser sur-
ventschida suenter l’inven-
ziun da vaguns-frestgera e 
bastiments-frestgera. I dessi 
per l’entira carstgaunadad 
mangiativas avunda; tut sa-
ja pia be ina dumonda da la 
repartiziun. E tge pled sa 
chatta en il pled «reparti-
ziun»? Exact: «parter». Tgi 
che viva en abundanza sco 
nus, per quel na duess il 
parter da mangiativas atg-
namain betg esser in pro-
blem – pli ch’in venter 
plain na va gea betg.

* Pieder Caminada è mainaproject 
scolaziun e redactur tar la «Südost-
schweiz». El è creschì si a Glion en in 
ambient per gronda part tudestg e 
viva oz en il vitg rumantsch da Ca-
strisch.

gigale2
Textfeld
La Quotidiana 22-10-2018, p. 12




